ДӘРЕС АЛДЫ ШИҒЫРҘАРЫ 


Һаумы, ҡояш! Һаумы, дуҫым! 
Һаумыһығыҙ, уҡытыусым! 
Мин сәләмәт, мин матур! 
Салауат кеүек батыр!

Сәләмләйем һауаны, 
Именлек булһын өсөн! 
Сәләмләйем Ер-әсәне, 
Беҙҙе туйҙырған өсөн! 
Сәләмләйем дуҫымды, 
Гел дуҫлыҡ булһын өсөн! 

“Хәйерле көн!” - тип әйттеләр, 
Яуап бирҙем: “Хәйерле көн!” 
Күңелгә йылылыҡ керҙе – 
Мотлаҡ эштәр уңыр бөгөн. 

Алтын ҡояш, һаумы! 
Зәңгәр һауа, һаумы! 
Шаян елкәй, һаумы! 
Кескәй имән, һаумы! 
Беҙ йәшәйбеҙ бер ерҙә – 
Сәләмләйем һеҙҙе лә. 

Ҡыңғырау шылтыраны, 
Беҙ ултырҙыҡ дәрескә. 
Китап, дәфтәрҙәр әҙер, 
Тотонайыҡ беҙ эшкә. 

Башланып китте дәрес, 
Беҙ матур ултырабыҙ. 
“Дүртле”, “бишле” билдәләрен 
Көн һайын арттырабыҙ. 

Бик күңелле ял иттек, 
Дәрес башлана хәҙер. 
Беҙ инде матур итеп 
Яуап бирергә әҙер. 

Бишле билдә, бишле билдә, 
Бишле билдә бик шәп ул. 
Бишкә уҡып, тырышып 
Бишле генә алам шул. 

Бөгөн беҙҙә «Туған тел», 
Яратам һине телем. 
Рәхмәт һиңә, һинең аша 
Алам мин яҡшы белем. 

Башҡорт теле – минең телем, 
Хөрмәтләйем мин һине. 
Матурлығың, нескәлегең 
Таң ҡалдыра бит мине. 

Туған телем – башҡорт теле, 
Башҡа телде лә беләм. 
Тик яҡыны әсәм теле, 
Бирә ул миңә белем. 

Уйнарға ла, йырларға ла 
Ашҡынып тора йөрәк. 
Башҡорт телен өйрәнергә 
Булырға кәрәк зирәк. 

Мин дәфтәремде асам, 
Һәм ауыш итеп һалам. 
Дуҫтар, һеҙгә сер әйтәм – 
Ручканы мин дөрөҫ тотам, 
Тура ултырам, ҡыйшаймайым 
Һәм эшемде башлайым. 

Инде уйнап ял иткәс, 
Асайыҡ «Әлифба»ны. 
Матур итеп дәфтәргә 
Яҙайыҡ хәреф «а»ны. 
Мәсьәләләр сисәйек, 
Ҡушайыҡ башты эшкә. 
Шиғырҙарҙы ятлайыҡ, 
Уҡыйыҡ «дүрт»кә, «биш»кә. 

«Бишле» билдә, «бишле» билдә, 
«Бишле» билдә бик шәп шул. 
Ҡул күтәреп, яуап биреп, 
«Бишле» генә алам шул.



